
XXVI. YR HOBO CYMREIG




BRAWYCHODD geiriau'r meddyg lawer ar Ddaff, ond
ar yr un pryd gwelai mai gwell oedd ufuddhau, ac felly,
gan fod y gaeaf ar dorri, penderfynodd droi ei wyneb
i British Columbia, lle yr oedd ar y pryd alwad am
ddynion, a'r lle (pe credid siarad ei gyd-letywyr) yr
oedd yn dragwyddol haf.

Ond gorweddai mil o filltiroedd rhyngddo ef a
British Columbia, ac hynod ysgafn oedd ei bwrs er ei
lafur i gyd.

"Ffo am dy fywyd!" ebe'r meddyg, ac felly rhaid
oedd mynd, ysgafn neu beidio.

Ei gynllun oedd talu am ei gludiad cyn belled ag
yr estynnai ei arian, yna gweithio yn y gwanwyn gyda
ffermwyr y paith, cynilo digon i'w gludo dros y Rockies,
a chyrraedd British Columbia cyn dyfod o'r gaeaf
nesaf.

Cynllun da ddigon, ond fel llawer cynllun addawol
arall, yn ei cholli hi yn y prawf.

Gweithiodd y rhan gyntaf o'r rhaglen yn dda neilltuol,
sef i Ddaff wario ei arian, cyn belled ag yr aent, i dalu
am ei gludiad. Ond pan ddeuthpwyd at yr ail ran,
sef i'r llanc ei osod ei hun i lawr ar y paith, nôl darfod
yr arian, a gwneuthur y goreu ohoni o hynny ymlaen,
nid oedd gystal o gryn dipyn. Galwodd y Cymro
mewn tair neu bedair fferm oedd yn ymyl y ffordd
haearn rhwng Moose Jaw a Medicine Hat, a'r cwestiwn
cyntaf ymhob un ohonynt oedd,—" Can you plough?
A phan atebai yntau yr unig ateb gonest a fedrai ei
roddi, collai'r ffermwr bob diddordeb ynddo mwyach.
Nid felly y merched a'r gwragedd serch hynny, oblegid
ni chaffai Daff ymadael ag un aelwyd heb bryd helaeth
o fwyd yn gyntaf. Mewn dau le cyflogwyd ef am
ysbaid i ofalu am y ceffylau, a chafodd fis o fwyd a
llety mewn lle arall am roddi dwy wers y dydd mewn
dysgu darllen i blant lluosog y teulu.

